
KIRISH 

Oxirgi yillarda dunyo miqyosida ekologik toza va foydali qishloq xo‘jaligi mahsulotlariga talab 

ortib bormoqda. Shulardan biri – topinambur (Helianthus tuberosus) o‘simligidir. Uning asosiy 

qiymati – inulin moddasiga boy bo‘lgan tuganaklarida mujassam. Inulin diabet kasalligida shakar 

o‘rnini bosuvchi tabiiy polisaxarid bo‘lib, topinamburni nafaqat oziq-ovqat sanoatida, balki dori-

darmonlar ishlab chiqarishda ham muhim xomashyo sifatida qadrlanishiga sabab bo‘lmoqda. 

O‘sish va rivojlanish bosqichlari 

Topinambur o‘sishi 4 asosiy bosqichda kechadi: 

1. Nihollanish davri 

Tuganaklar Termiz shahrida bahor oyida, tuproq 11–12 °C ga yetganda, 10–12 sm chuqurlikda 

ekildi. Nihollar 12 kundan so‘ng ko‘rindi. Tuproq namligi o‘rtacha 65–70% atrofida bo‘ldi. 

Janubiy iqlim tufayli nihollanish tez kechdi. 

2. Vegetatsiya davri 

30-kunida o‘simlik balandligi o‘rtacha 45 sm ni tashkil etdi. 60-kunida esa o‘sish keskin tezlashib, 

o‘simliklar 120–140 sm balandlikka yetdi. Fotosintez jarayoni kuchaygan sari barglar soni va 

hajmi ham ortdi. Har 10 kunda o‘rtacha 20–25 sm ga o‘sish kuzatildi. Termizning quyoshli va 

issiq iqlimi o‘sishga ijobiy ta’sir ko‘rsatdi. 

3. Gullash va tuganak hosil qilish 

Avgust oyining oxirida gullash boshlandi. Tuganak hosil qilish avgust o‘rtalaridan kuzatildi. 

Tuganaklar soni bir o‘simlikda o‘rtacha 15–20 tani, og‘irligi esa 1 tupdan 1,2–1,5 kg ni tashkil 

etdi. Tuproq unumdorligi yaxshi bo‘lgani uchun tuganaklar yirik va to‘liq shakllandi. 

4. Hosil yig‘ish davri 

Oktyabr oyida hosil yig‘ildi. Kuzda yog‘ingarchilik kam bo‘ldi, bu yig‘im-terim uchun qulay 

sharoit yaratdi. Olingan hosildorlik 1 so‘m yerda o‘rtacha 20–25 tonnani tashkil etdi. Tuganaklar 

silliq, yirik va sog‘lom chiqdi 

Agrotexnik tadbirlar 

Tajriba davomida har 15 kunda begona o‘tlar tozalandi, 2 marta mineral o‘g‘itlar (azot va kaliy) 

solindi. O‘rtacha 3 marta sug‘orish amalga oshirildi. Yerni erta bahorda 25–30 sm chuqurlikda 

haydab, chirindi qo‘shildi. Termizdagi qumloq va sho‘rga moyil bo‘lgan tuproqlarda ham 

o‘simlik yaxshi o‘sadi. 

XULOSA 

Tajriba asosida aniqlanishicha, topinambur Termiz shahrining iqlim va tuproq sharoitiga yaxshi 

moslashadi. O‘zining oddiy parvarish talablariga qaramay, yuqori hosildorlikka ega. Bu 

o‘simlikni qishloq xo‘jaligi mahsuloti sifatida kengroq yetishtirish, sog‘lom ovqatlanishni targ‘ib 

qilish, tuproqni saqlash va biofaollikni oshirish uchun juda foydalidir. 

